
Efni: Umsögn Öryrkjabandalags Íslands um frumvarp til laga um breytingu á 
lögum um félagslega aðstoð (bifreiðastyrkur/uppbót hreyfihamlaðra), nr. 
99/2007, með síðari breytingum, þingskjal 50. -  50. mál.

Öryrkjabandalag Íslands (ÖBÍ) fagnar frumvarpi til laga um breytingu á lögum um 
félagslega aðstoð, nr. 99/2007, með síðari breytingum, sem gerir foreldrum eða 
nánum ættingjum hreyfihamlaðra örorkulífeyrisþega kleift að fá styrk/uppbót til 
bifreiðakaupa, þó svo að þeir hafi ekki sama lögheimili. Þar með er litið til skerðingar 
einstaklingsins og þörf hans fyrir bifreið, en fólki ekki mismunað eftir búsetu. ÖBÍ vill 
benda á að varast beri, við úthlutun styrkja, að mismuna umsækjendum eftir því hvort 
þeir séu með atvinnu eða ekki, en það hefur samkvæmt upplýsingum ÖBÍ verið 
reyndin með 50 - 60% styrki.

Uppbót til bifreiðakaupa og NPA.
ÖBÍ telur mjög mikilvægt að í lögin verði sett ákvæði um að hreyfihamlaðir 
einstaklingar geti fengið styrk/uppbót til bifreiðakaupa þrátt fyrir að sá sem ekur 
hinum hreyfihamlaða sé með annað lögheimili en umsækjandi. Bent er á að fatlað 
fólk er í ríkara mæli að nýta sér notendastýrða persónulega aðstoð (NPA) þar sem 
aðstoðarfólk viðkomandi þarf að geta keyrt bifreið hans.

Nauðsyn á reglugerðarbreytingu vegna bifreiðakaupa í fyrsta sinn.
Í núgildandi reglugerð nr. 170/2009, sem sett var með stoð í 10. gr. laga um 
félagslega aðstoð nr. 99/2007, er skilyrði fyrir veitingu hærri uppbótar (kr. 600.000) að 
umsækjandi sé að kaupa bifreið í fyrsta sinn á ævinni. Í fyrri reglugerð (nr. 752/2002) 
var skilyrði fyrir hærri uppbótinni að umsækjandi væri að fá uppbótina í fyrsta sinn. 
Gildandi reglugerð gerir það að verkum að þeir sem verða hreyfihamlaðir á 
fullorðinsárum hafa litla sem enga möguleika á því að fá hærri uppbótina. Mikið 
réttlætismál er að hreyfihamlað fólk geti fengið hærri fjárhæð uppbótar til 
bifreiðakaupa þó svo þeir hafi einhvern tíma á lífsleiðinni átt bifreið.

Mjög sjaldgæft er að umsækjendur hafi aldrei átt bifreið áður en þeir urðu hreyfi- 
hamlaðir sem veldur því að hafi einstaklingur átt bifreið á einhverjum tímapunkti á 
hann einungis kost á lægri uppbótinni (kr. 300.000). Hér er um mismunun að ræða 
sem byggir ekki á málefnalegum grundvelli. ÖBÍ mótmælir þessari mismunun. Að 
auki vill ÖBÍ benda á að það er vafa undirorpið hvort sú mismunun sem í þessu felst 
geti talist samræmast lagatextanum sem reglugerðarákvæðið byggir á. Lagatextinn 
miðar við raunverulega þörf einstaklinga fyrir uppbót en reglugerðarákvæðið, eins og



það er sett upp, er ekki í samræmi við hann. Reglugerðarákvæði má aldrei ganga í 
berhögg við tilgang laganna, sem hún hefur stoð í.

Lokaorð.
ÖBÍ fagnar þeim breytingum sem fram koma í ofangreindu frumvarpi og bindur vonir 
við að þær nái fram að ganga. Jafnframt er bent á mikilvægi þess að ábendingar og 
tillögur ÖBÍ verði teknar til greina þar sem um mikilvægt hagsmunamál er að ræða 
fyrir hreyfihamlað fólk og möguleika þess til að taka virkan þátt í samfélaginu.

